
Klima, aldaketen eragile 

Tenperaturaren eta euriaren aldaketek Asiako nekazaritza produkzioa %10 eta Afrikakoa %30 gutxituko dute, Standfordeko Unibertsitateko txosten baten arabera. 

Naiara Arteaga 

Klima aldaketari gero eta garrantzi handiagoa ematen ari zaio nazioartean. Standford Unibertsitateko Ingurugiroaren eta Osasunaren Segurtasun Programako zientzialariek egindako ikerketaren arabera, klima aldaketak nekazaritzako guneetan kalte handiak egin ditu. Batik bat Asiako eta Afrikako nekazaritza lurrek izango dute kalte gehien, tenperatura igoerari eta euri prezipitazio aldaketari aurre egiteko baliabide gutxienekin aurre egin beharko dioten lurraldeak izango direlako. Adituen esanetan, Afrikako hegoaldean arto uztak %30 gutxituko dira eta Asian, berriz, arto eta arroz uztak egun baino %10 urriagoak izango dira. Produkzioa gutxitzeari aurre egiteko, adituek ohartarazi dute nekazaritza garatzeko eta klima aldaketaren kalteei aurre egiteko nazioarteak dirua ezarri beharko duela. 

Herrialde garatuek klima aldaketaren aurka izan beharreko jarrera da aste honetan AEB Ameriketako Estatu Batuek Hawaiin antolatu duten biltzarraren ardatzetako bat. Kyotoko protokoloa ordezkatuko duen aurreproiektua gauzatzeko antolatu dute, eta bertan parte hartu dute munduan gehien kutsatzen duten 16 herrialdeetako, NBEko eta Europako Batasuneko ordezkariek. AEBen jarrera aldaketa «nabarmena» dela eta, baikortasuna izan da nagusi bilerako kideen artean, Brice LaLonde Frantziako Klima Aldaketako enbaxadoreak aditzera eman duenez: «AEBak klima aldaketaren inguruan kezkatzen ari direlako pozik gaude, hasiera ona dela deritzogu. Hala ere, hemendik aste batzuetara aurrerapen gehiago lortzea espero dugu». 

Hawaiiko bileran hiru konpromiso hartu dituzte, Kyotoko protokoloa ordezkatzeko planari begira. Konpromisoetan lehena garatze bidean dauden herrialdeentzat «egokia» den gas isurketa zehaztea da. Horren arabera, garapen bidean dauden herrialdeek igorri beharko duten CO2 kopurua zehaztuko dute. Era berean, klima aldaketaren ondorio kaltegarriak murrizteko ekintzak erabakiko dituzte eta garatutako eta garatze bidean dauden herrialdeen artean elkarlaguntza bultzatuko dute. Horren bitartez, klima aldaketaren kalteak gutxitzeko baliabide ekonomiko eta teknologikoak banatuko dituzte. UNDFCC Nazio Batuen Klima Aldaketari buruzko Esparru Hitzarmeneko idazkari Yvo de Boerrek azaldu duenez, konpromiso horiek aurrera eramanez gero, munduko ekonomia indartsuenek klima aldaketari aurre egiteko egungoa baino konpromiso handiagoa hartuko dute. 

Baina Hawaiiko bileran hainbat punturen inguruan ez dute adostasunik lortu. Horien artean nabarmenena Europako Batasunak egindako CO2 isurketa proposamenaren inguruko adostasun falta da. Europako Batasunaren proposamenaren arabera, garatutako herrialdeek gas isurketak gehiago murrizteko konpromisoa hartuko lukete, % 40 gutxitzekoa, hain zuzen. Puntu hori izan zen klima aldaketaren inguruan abenduaren 3tik 15era egindako Baliko konferentzian ere hartu ez zuten konpromisoetako bat. Hori horrela izanik ere, epe laburrean gas isurketen inguruan ere adostasun batera iritsiko diren ziurtasuna duela adierazi du Phil Woolas Erresuma Batuko Ingurugiro ministroak: «Gaur egun herrialde guztiek dakite klima aldaketa denoi eragingo digun fenomenoa izango dela. Adostasuna lortu ezean, hondamen ekologikoagatik guztiok itoko gara». 

ELURTEAREN ONDORIOAK. Zientzialariek aditzera eman dutenez, Txinan egunotan gutxienez 60 lagun hil dituen eguraldi fenomenoa «ez-ohiko» zirkulazio atmosferikoaren ondorio da. Azken 50 urteetako elurte gogorrenak aste bat gehiago iraungo duela iragarri dute. Elurra urtzean arriskua ez dela amaituko ohartarazi dute, uholde arriskua egongo baita. 

Bestalde, AEBek ere hotzaren ondorioak pairatu dituzte, azken egunotako elur erauntsien ondorioz. Gutxienez 14 lagun hil dira, hotzagatik eta elurrak eragindako auto istripuengatik. Segurtasun faltaren ondorioz, errepideak eta aireportuak itxi dituzte AEBetako iparraldeko eta erdialdeko hainbat hiritan. 

 Elurra Txinan 

Milioi bat polizia Txinan. Elurteak Txinan eragindako kalteak konpontzeko milioi bat polizia ari da lanean. Haien egitekoa giza laguntza banatzea, errepideetako elurra kentzea eta trenetako garraioan segurtasuna bermatzea dira. 

